20 – Ph103Q

 Palagi na lamang nating naririnig mula sa ating mga kaibigan, o sa ating mga magulang ang pag-aaral pa pagkatapos ng kolehiyo. Kailangan daw talagang mag-“further studies” ang isang tao, hindi na sapat ang kolehiyo para sa buhay sa labas ng mga paaralan. Marahil nga ay tama sila, iba na kasi ang panahon ngayon, iba na ang takbo ng sibilisasyon. Napakabilis, gilit-leeg (cutthroat), diskriminasyon, materyalismo, walang-awa, ilan lamang sa mga salita na angkop na angkop na maglarawan sa kalagayan natin ngayon. Kailangang mauna sa marami, kung hindi, tayo rin ang maiiwan, at pag tayo’y maiwan, “sa kangkungan tayo pupulutin.”

Ito na siguro ang isa sa mga malalaking dahilan kung bakit hindi na sentro ng ating buhay ang pananampalataya. Hindi na natin pinapainog ang ating buhay sa pananampalataya dahil hindi na tayo nakasisiguro dito. Iba kasi ang seguridad na ibinibigay ng pera, ng kapangyarihan, ng kaalaman, kaysa sa ‘pangakong’ seguridad na “ibinibigay” ng pananamplataya. Napakarami na rin kasing mga bagong ideya sa mundo na hindi na natin malaman at maibigkis ang bawat isa. Madalas, nalilito na lamang tayo kung ano ba talaga ang makabubuti sa atin, at kadalasan, sa pagkalito, bumabalik na lamang tayo sa “siguradong-sigurado,” at marami ang nagsasabing hindi ito pananampalataya. 

Ngunit paano nga ba natin gagawing ultimong sentro ng ating buhay ang pananampalataya? Sinasabi kasi na kapag ang pananampalataya ang pinakasentro ng ating buhay, susunod na ang lahat. Hindi kasi nito “tinatapakan” ang iba pang pinagkakaabalahan natin, di tulad ng pag ginawa nating pinakasentro ang pera. Halimbawa, kung pinakasentro natin ang pananampalataya, hindi ito laban sa pagbibigay halaga natin sa ating trabaho, pamilya, at sarili. Ngunit kung pera ang gagawin nating pinakasentro, kahit na mabuti ang hangarin (pera bilang daan sa kaalaman, para mapakain at mabigyang biyaya ang pamilya), maari nitong sirain ang pagbubuklod natin sa kapwa, na hinding-hindi mangyayari kung pananampalataya ang pinakasentro. 

Pero paano nga ba natin maiintindihan na pag ginawa nating pinakasentro ang pananampalataya ay magiging maayos ang ating buhay. Iyan kasi ang isang problema, sa dami ng ideya sa mundo, hindi na natin alam kung paano ibibigkis at ibubuklod ang mga ito. Hindi na rin natin alam kung ano ba talaga ang nararapat para sa atin. 


Madalas kasing nangyayari na sa sobrang pagbibigay natin ng halaga sa ating pamilya, sa mga minamahal, na gusto natin silang bigyan ng maayos na buhay, nawawala tayo sa tamang landas; tulad ng mga magulang na tila pera na ang pinakasentro ng buhay dahil wala ng oras para sa pamilya para makapagtrabaho na “para naman talaga sa pamilya.” Tulad din nga mga estudyante na inuuna ang paghahanap ng karangalan sa pag-aaral upang “mapaligaya” ang kanilang mga magulang, ngunit wala ring oras na maibigay para makibuklod sa kanila.

Ito kasi ang ipinapakita ng mundo sa mga tao, liligaya tayo kung marami tayong pera, kung sikat tayo, kung marami tayong ari-arian, kung maimpluwensiya tayo. At sa aking palagay, nakikita ng karaniwang tao na mas madali ang daang ito.. Nakikita natin ang mga kaaya-ayang buhay ng mga mayayaman, kaya gusto nating yumaman. Nakikita nating masayang –masaya ang mga artista sa kanilang buhay kaya gusto rin nating sumikat. Ganyan kasi ang takbo ng mundo ngayon, kaya akala natin iyan na ang tamang daan. Medyo mahirap kasing intindihin ang pananampalataya.  Mahirap talaga kasing makita na ang pananampalataya ang dapat gawing pinakasentro hangga’t hindi mo nararanasan na sa kaduluduluhan, sa mga panahong gipit na ang lahat, ito lamang ang magagamit para maipagpatuloy ang buhay, ito lamang ang tunay na makakatulong at magbubuklod sa lahat ng aspeto ng ating buhay. Gaya nga nang nasabi sa itaas, ito kasi ay hindi lumalaban sa iba pa nating pinagkakaabalahan, bagkus, pinapalago pa nito ang ating pakikitungo sa mga ito. 

Sa madaling salita, mahirap kasing makita na ang pananampalataya ang dapat na pinaka-sentro ng buhay natin. Mahirap kasing itaya sa panahon ngayong an gating buhay sa isang bagay na mahirap intindihin at isang daan na mahirap tahakin.
